
Barbara Holm

Tá vit síggja familjur, sum 
liva undir fátækramark­
inum og venda hvørjari 
krónu í gerandisdegnum, so 
er nærliggjandi at ímynda 
sær, at ein av størstu mót­
setningunum til hendan 
samfelagsbólk er Regin 
Jacobsen, stjóri í Bakka­
frosti. Hann hugdi eftir 
sendingini "Við hjálp frá 
góðum fólki" hóskvøldið 
saman við konu síni, og 
bæði vóru tey á einum 
máli um, at tað er út av 
lagi vánaligt, at politiski 
myndugleikin ikki býtir 
ríkidømið í hesum landi 
rættvísari.

Serstakliga fall tað 
Regini Jacobsen fyri bróst­
ið, at umstøðurnar hjá 
fátøkum eru betur í Dan­
mark og Grønlandi enn í 
Føroyum. 

– Vit hoyrdu allar kvinn­
urnar í sendingini siga, at 
tað mest umráðandi fyri 

tær er at hava eitt heim til 
børnini. Og tað skilji eg so 
ómetaliga væl, sigur Regin 
Jacobsen.

Og júst vantandi 
møguleikarnir fyri at 
fáa hóskandi, tryggar og 
varandi bústaðir til leigu 
fyri ein bíligan penga er 
tað, sum er mest átrokandi, 
sambært Regini Jacobsen. 

– Vit áttu at kravt, at til 
dømis Bústaðir, sum hevur 
fingið til uppgávu at byggja 
bíligari íbúðir, eisini tryggja 
íbúðir til tey, sum liva undir 
fátækramarkinum, sigur 
Regin Jacobsen.

Fyri Regin Jacobsen er 
tað vónleyst at ímynda 
sær ein gerandisdag uttan 
breyð á borðið og alt tað, 
sum hartil hoyrir. Kortini er 
eisini hann mangan vitni til 
fólk og familjur í Føroyum, 
sum liva undir ósømiligum 
korum.

Familjurnar í "Við hjálp 
frá góðum fólki" vístu eftir 
hansara tykki nakrar væl­

virkandi og sterkar kvinnur, 
sum megna at fáa hjólini at 
mala runt, hóast lívið er 
hart. 

– Vit mugu tryggja okk­
um, at eisini hesar familjur­
nar vilja liva og virka her í 
Føroyum. Vit tosa javnan 
um fráflyting, men kunnu 
vit góðtaka, at slíkar familj­
ur flyta, einans orsaka av, 
at eingin hjálp er at heinta 
hjá tí almenna, spyr Regin 
Jacobsen.

Hann vísir á, at barna­
familjur, sum tær í send­
ingini hóskvøldið, eru ein 
týdningarmikil partur av 
okkara samfelag, sum vit 
mugu hjálpa, tá ið á stendur.

– Um vit ikki hava pláss 
fyri hesum familjunum her, 
hví hava vit so yvirhøvur 
eitt samfelag, spyr Regin 
Jacobsen, stjóri á Bakka­
frost, sum heitir á politiska 
myndugleikan um at taka 
hendan trupulleikan í ál­
vara.

Hetta er ikki 
nóg gott
– Um okkara samfelag ikki hevur pláss og 
umstøður til fólk, sum liva undir fátækramarkinum, 
hví skulu vit so yvirhøvur hava eitt samfelag, 
spyr Regin Jacobsen, stjóri á Bakkafrost

»Meðan vit bíða«
Børn í fátækraváða


